
Frá skólastjóra 
Ágætu lesendur 
Landið klæðist nú í litklæði rétt áður en vetur konungur 
gengur í garð. Þetta er dýrmætur tími sem er mikilvægt 
að nýta vel til að hlaða rafhlöðurnar í okkur, bæði börnum 
og fullorðnum. Skólastarfið er komið vel af stað og 
spennandi vetur framundan. Í haust var kynnt heildarmat 
á skólanum og hvet ég foreldra til að kynna sér það á 
heimasíðu skólans. Háteigsskóli er 14. skólinn sem er 
metinn á þennan hátt. Kynningarfundirnir eru framundan 
og er mikilvægt að foreldrar sæki þá vel. Þátttaka foreldra 
í starfi skólans er ein af grunnstoðum farsæls skólastarfs. 
Samstarf heimila og skóla er sérstaklega mikilvægt nú 
þegar samfélagið gengur í gegnum þrengingar sem ekki 
sér fyrir endann á. Framtíðin býr í börnunum segjum við á 
hátíðarstundum. Hvert andartak er dýrmætt því að fram-
tíðin byggir á að sáð sé til uppskerunnar í hverju fótmáli, 
ef svo má segja. Það er með því að stuðla að góðri líðan 
okkar allra núna og þá fyrst og fremst barnanna til að 
geta átt von á farsælli framtíð. Foreldrar eiga að tala við 
börn sín á hverjum degi og spyrja hvernig hafi gengið í 
skólanum. Svo mega foreldra aldrei fresta því að tala við 
kennarann þegar spurningar eða grunur vaknar um að 
hlutirnir séu ekki á réttri leið. Í netkönnun skólans í júní 
komu margvíslegar og mikilvægar ábendingar frá 
foreldrum. Það sem sérstaklega vakti athygli voru 
ábendingar um hvers kyns verkefni sem geta fallið undir 
lífsleikni. Við í skólanum verðum að taka þetta til okkar þó 
að ég telji að nú þegar séu unnin í skólanum mörg 
verkefni og margvíslegt starf sem stuðlar að lífsleikni, þá 
má alltaf bæta og hugsa hlutina upp á nýtt.  
Ég vil hvetja foreldra til að merkja föt barnanna sinna. Við 
verðum að taka höndum saman um að gæta þessara 
verðmæta. Það varð frægt þegar við reiknuðum út hve 
mikil verðmæti voru í þeim fötum sem við gáfum Rauða 
krossinum vorið 2007 og reyndist vera rúm ein miljón 
króna. Þá höfðu fötin legið frammi til sýnis í nokkra daga. 
Við hlökkum til að sjá ykkur á kynningunum. 
Ásgeir Beinteinsson,  
skólastjóri Háteigsskóla. 
 

Kynningarfundir 
Eins og í fyrrahaust verða kynningarfundir fyrir foreldra í 
byrjun skóladags. Foreldrar mæta í umsjónarstofur barna 
sinna. Nemendur 1. – 4. bekkjar mæta í skólann eins og 
venjulega, en nemendur unglingastigs mæta kl. 10:10 22. 
september og nemendur miðstigs mæta kl. 10:10 28. 
september. 
 

� mánudagur 21. sept. kl. 8:30 – 9:50 – 2. bekkur 
� þriðjudagur 22. sept. kl. 8:30 – 9:50 – unglingastig 
� miðvikudagur 23. sept. kl. 8:30 – 9:50 – 3. bekkur 
� fimmtudagur 24. sept. kl. 8:30 – 9:50 – 4. bekkur 
� föstudagur 25. sept. kl. 8:30 – 9:50 – 1. bekkur 
� mánudagur 28. sept. kl. 8:30 – 9:50 – miðstig 

 
Bekkjarnámskrár verða aðgengilegar á vefnum en ekki 
prentaðar út, nema handa þeim sem óska þess sérstaklega.  

 

Sumarið 2009 
Ég hjólaði í kringum Reykjavík með mömmu og pabba og 
seinna um sumarið synti ég 650 metra og það var gaman. 

Þór Einarsson, 4. bekk 

Pappírslaus Háteigur 
Í vor komu upp hugmyndir um að hætta að gefa Háteig út á 
pappír. Stundum hefur blaðinu verið hent í stað þess að það 
sé tekið heim til forráðamanna. Þar sem flestir forráðamenn 
eru nettengdir væri gott að geta sparað pappír og sent blaðið í 
viðhengi í tölvupósti heim. Næstu tölublöð verða núna send 
heim bæði í pappírsformi og í tölvupósti. Síðan væri gott að 
geta dregið úr pappírsútgáfunni smátt og smátt. Eftir áramót 
munum við svo kanna hug foreldra til þess að leggja pappírs-
útgáfuna niður að mestu. 

Á ferð og flugi 
Ég fór til Spánar áður en skólaslitin voru í sjö daga. Svo fór ég 
heim. Fimm dögum seinna fór ég á Shellmótið í Vestmanna-
eyjum í fjóra daga. Viku seinna fór ég í tjaldferð hjá Dag-
verðará í fjóra daga. 

Gunnar Ólafsson, 4. bekk 

Á Rauðasandi 
Ég fór á Rauðasand. Fyrst var það eins og að labba í 
eyðimörk. Síðan þegar við komum að sjónum fóru allir að 
leika sér í sjónum. Það var svo gaman á Rauðasandi. 
Vonandi fer ég þangað aftur. Embla Þöll Einarsdóttir, 4. bekk 

Um eineltisáætlun Háteigsskóla. 
Ágætu foreldrar og forráðamenn! 
Í Háteigsskóla er það markmið okkar að öllum 
nemendunum líði vel. Það er okkur því kappsmál að 
bregðast við einelti um leið og það kemur upp. 
Óhjákvæmilega koma upp einhver eineltismál á hverjum 
vetri í svona stórum nemendahópi. 
Sl. tvo vetur höfum við tekið til gagngerrar endurskoðunar 
viðbrögð okkar við einelti og úrvinnslu þeirra mála hér og 
hefur ný og markviss eineltisáætlun nú litið dagsins ljós. 
Unnið var eftir þessari áætlun sl. vetur í þremur málum 
sem upp komu með góðum árangri. Eineltisáætlunina er 
hægt að skoða á heimasíðu skólans, undir Skólinn-
Útgefið efni. Einnig verður hún birt í Handbók foreldra og 
nemenda. 
Skólinn valdi á sínum tíma að taka ekki þátt í 
Olweusarverkefninu gegn einelti sem margir kannast við. 
Skólinn byrjaði þegar árið 1999 að kanna líðan nemenda 
og fylgjast með einelti eins og menntamálaráðuneytið 
hvatti til á þeim tíma. Olweusarverkefnið kom til síðar og 
okkur þótti ekki ástæða til að breyta vinnubrögðum 
skólans sem þá þegar höfðu borið árangur. Ýmsar 
hugmyndir frá Olweusi og fleirum eru nýttar í 
eineltisáætlun okkar. Það sem okkur þykir brýnast er að í 
skólanum sé tilbúin mjög markviss, aðgengileg og 
heildstæð áætlun um hvernig brugðist sé við einelti. Í 
þessu sambandi má geta þess að 21% foreldra í 
Reykjavík hafa áhyggjur af einelti í þeim skólum sem 
börn þeirra ganga í. Í Háteigsskóla hafa 15% foreldra 
sömu áhyggjur. Við teljum okkur því vera á réttri leið en 
viljum gera ennþá betur. 
Vinsamlega snúið ykkur til félagsráðgjafa ef þið hafið 
einhverjar spurningar varðandi þetta. 
Ef þið teljið barnið ykkar verða fyrir einelti, eða verðið vör 
við að það sé e.t.v. gerandi í eineltismáli eruð þið 
vinsamlega beðin að hafa samband við umsjónarkennara 
eða félagsráðgjafa. 
Ég er í 50% starfi við skólann og er við alla morgna frá 
kl.08:30-12:30. Foreldrum er velkomið að snúa sér beint 
til mín ef einhverjar áhyggjur eru varðandi líðan 
barnanna.       Sigríður Sigurðardóttir, félags- og námsráðgjafi. 

 

Sundlaugarferð 
Ég fór í sundlaug með frænda mínum og það var gaman. 
Ég fór í stóra rennibraut. Svo vorum við Aron að keppa 
og hann vann. Svo fórum við í klefann og klæddum 
okkur. Síðan borðuðum við ís.   

John Russel Blance Rosento, 4. bekk 
 

Skírnar- og afmælisveisla 
Ég var að eignast lítinn frænda. Við fórum í skírnarveislu. 
Hann var skírður Júlíus. Í veislunni var smá afmælisveisla 
Guðrúnar Lilju. Það voru fjórar kökur. Þær voru góðar. 

Unnur Egla Schram, 4. bekk 
 

Stóri grænmetisdagurinn 
Fimmtudaginn 10. september stóðu nemendur 4. bekkjar fyrir 
stóra grænmetisdeginum. Nemendum í 1. – 3. bekk var boðið 
að koma í heimsókn og kynna sér þær helstu grænmetis-
tegundir sem eru í boði. Boðið var upp á skemmtilega fræðslu 
og líka að smakka sem vakti mikla lukku hjá gestum. 4. 
bekkingar höfðu undirbúið daginn með aðstoð umsjónar-
kennara sinna, þeirra Jóhönnu og Ragnheiðar og heimilis-
fræðikennarans, hennar Ernu. Búin voru til afskaplega falleg 
plaköt og kórónur og fleiri fallegar skreytingar. Myndir frá stóra 
grænmetisdeginum eru komnar á heimasíðu skólans. 

 
Gott dagsverk 
Að vakna hvern morgun með bros á vör;  
að fagna nýjum degi með virðingu fyrir þeim möguleikum sem 
hann felur í sér;  
að ganga að verki með hreinum huga;  
að hafa jafnan fyrir augum – jafnvel við smæstu verk, 
endanlegt markmiðið sem ég er að vinna að;  
að hitta fyrir karla og konur, vera hlátur í huga og eiga ást í 
hjarta;  
að vera blíður, góður og tillitssamur öllum stundum;  
að vera að kvöldi þreyttur og svefnfús og geta glaðst yfir góðu 
dagsverki  
– svo viturlega vildi ég eyða dögum mínum.  

Thomas Dekker 
 

Útivistarreglur 
Allir aðrir mega vera lengur úti en ég! Hver kannast ekki við 
þessa setningu? 
 

Útivistarreglurnar eru samkvæmt barnaverndarlögum.  
 

Þær eru: 
1. september til 1. maí 
Börn 12 ára og yngri mega vera úti - til kl. 20 
Börn 13-16 ára mega vera úti - til kl. 22 
1. maí til 1. september 
Börn 12 ára og yngri mega vera úti - til kl. 22 
Börn 13-16 ára mega vera úti  - til kl. 24 
 

Börn mega ekki vera á almannafæri utan ofangreinds tíma 
nema í fylgd með fullorðnum. Bregða má út af reglunum þegar 
börn 13-16 ára eru á heimleið frá viðurkenndri skóla-, íþrótta- 
eða æskulýðssamkomu. Aldur miðast við fæðingarár. 
 

Foreldrar! Ef þið virðið þessar reglur þá heyrist sjaldnar: Allir 
nema ég!          Frá Heilsugæslunni 

Sumarið 2009 
Um dia fui á praia com a minha mãe porque estava muito 
calor. E depois vim para a Icelandia e depois tambem queria 
conhecer a minha professora. 
Dag einn fór ég á ströndina með mömmu minni vegna þess að 
það var rosalega heitt. Og svo fórum við til Íslands og mig 
langar að kynnast kennaranum mínum. 

Mariana Serafim Afonso, 4. bekk 
 

�          Spakmæli mánaðarins:           

Þegar maður lærir  

að vera góður við sjálfan sig  

fer maður líka að vera góður við aðra. 


